
O pasado 3 de xuño na catedral de Santiago celebrouse a cerimonia 
de presentación e toma de posesión como novo arcebispo de San-
tiago de Compostela de Mons. Francisco Xosé Prieto Fernández. 
Velaquí a súa homilía, que reproducimos na nosa revista a xeito de 
saúdo de benvida e felicitación.

Sres. Cardeais, Arcebispos e Bispos:
Sr. Nuncio da súa Santidade
Membros do Cabido Catedralicio, do Colexio de Consultores
Irmáns sacerdotes, diáconos, servidores do altar
Membros da Vida Consagrada, seminaristas, fieis laicos
Autoridades civís (locais, provinciais e autonómicas), militares 
e académicas
A miña querida familia, queridos amigos
Aos que nos seguides a través dos medios de comunicación
Un saúdo a todos no gozo que nace de ser irmáns e discípulos 
do Señor Xesús.

O Señor sempre nos precede, El toma a iniciativa: «Irás onde eu 
te envíe e dirás o que eu che ordene» (Xer 1, 7). E coa man esten-
dida sobre o profeta Xeremías puxo na súa boca palabras proféticas 
e disipou os seus medos. E así foi cando, cumprido o tempo, deu 
comezo o Evanxeo de Xesucristo para achegar o Reino de Deus aos 
camiños da historia e nas mesmas beiras do lago de Galilea foron 
chamados os primeiros discípulos: «Vide en pos de min e fareivos 
pescadores de homes» (Mc 1, 17). Deixaron as redes, deixaron a seu 
pai… e seguírono (cf. Mc 1, 18.20).

Seguir ao Señor non consiste en, primeiro lugar, en sacrificios e 
renuncias. É, ante todo, un encontro transformador «cunha Persoa, 
que dá un novo horizonte á vida e, con iso, unha orientación deci-
siva» (Deus caritas est 1) que suscita novas relacións con Deus e 
cos homes, e así somos chamados a vivir gozosamente como fillos 
e irmáns. Somos convocados a ser e vivir como Pobo de Deus en 
camiño, sen abstraccións, encarnados nos rostros e vidas dos nosos 
pobos e cidades, coas súas xentes que os habitan cos seus traballos 
e esperanzas, cos seus esforzos e feridas, labrando terra e sucando 
o mar cara un horizonte que, en ocasións, aparece esvaecido, pero 
no que sempre habemos de alumar con aquela luz da fe que se nos 
dá suficiente para camiñar, sementar aquela esperanza que nos pon 
en pé e fortalecer aquela caridade que nin cansa nin se cansa. Todo 
iso só ten un nome: un mesmo Señor, un mesmo Deus, un mesmo 
e único Espírito (cf. 1Cor 12, 5-6.11).

«Deus non nos mandou seguilo porque necesitase do noso servizo, 
senón para procurarnos a nós mesmos a salvación. Porque seguir 
ao Salvador é o mesmo que participar da salvación: de tal maneira, 
quen serve a Deus nada lle engade, senón que El concede a vida, 
a incorrupción e a vida eterna aos que o serven» (Ireneo de Lyon, 
Adversus haereses, IV, 14.1).

Temos, por tanto, un tesouro de vida e de amor que non engana, 
nin se pode manipular nin nos desilusiona (EG 265), e que debe-
mos redescubrir cada día: confióusenos un ben que humaniza, que 
axuda a levar unha vida nova (EG 264). Con razón lémbranos o papa 
Francisco que «non é o mesmo coñecer a Xesús que non coñecelo, 
non é o mesmo camiñar con El que camiñar ás apalpadelas, non é 
o mesmo poder escoitalo que ignorar a súa Palabra, non é o mesmo 
poder contemplalo, adoralo, descansar nel, que non poder facelo. 
Non é o mesmo tratar de construír o mundo co seu Evanxeo que 
facelo só coa propia razón» (EG 266).

Un tesouro en vasillas de barro (2Cor 4, 7) confióusenos, como 
aquel cántaro de barro da samaritana, que albergaba a esperanza 
de saciar os desexos máis fondos do seu corazón, aqueles que dan 
sentido pleno á existencia. Aquela muller, baleirada de si mesma, 

puido encherse, xunto ao pozo de Sicar, da auga que salta ata a 
vida eterna e levarlla aos seus veciños (cf. Xn 4. 5-42). Así tamén 
habemos sentar xunto aos homes e mulleres do noso tempo, para 
facer presente ao Señor nas súas vidas, de modo que poidan ato-
palo, porque só o seu Espírito é a auga que dá a vida verdadeira e 
eterna. Unha salvación que se nos confía, tamén, como as vendas 
do samaritano que habemos de estender nas feridas de tantos malla-
dos e esquecidos nos bordos da historia e da sociedade polas nosas 
inxustizas e as nosas indiferenzas.

O rostro da samaritana que envorca o don que lle foi dado 
–esperanza e graza, vida e espírito– nos corazóns dos sedentos; e 
o rostro do samaritano, que sanda e acompaña o pobre e o doente, 
mostrando que o estremecemento das entrañas é síntoma do divino. 
En ambos os rostros habémonos de recoñecer e ser recoñecidos na 
nosa Igrexa diocesana de Santiago de Compostela.

A filósofa H. Arendt di que somos o que vivimos. Nestes dous 
anos entre vós como Bispo Auxiliar puiden apreciar, descubrir, 
e hoxe quéroo agradecer, como estes rostros, que non son máis 
que o rostro mesmo de Cristo, funos descubrindo en vós os meus 
irmáns sacerdotes: canta xenerosidade e entrega! cantos desvelos 
e traballos! Entre axendas apertadas e días apurados non deixedes, 
non deixemos de atopar o descanso que nos repara no encontro 
co Bo Pastor, que nos espera na mesa compartida, na comunidade 
reunida e no silencio orante. E atopeinos tamén en vós, os mem-
bros da vida consagrada: tedes unha presenza extraordinariamente 
frutuosa na nosa Igrexa diocesana; e seguides mostrando unha 
rica fecundidade de vida, obra do Espírito en vós e por vós, xa sexa 
nos claustros contemplativos, nas aulas educativas, na creatividade 
e fidelidade da caridade cos descartados e os máis vulnerables. 
Os vosos carismas enriquécennos e sen vós esta Igrexa diocesana 
veríase empobrecida.

E cantas samaritanas e samaritanos entre vós os fieis laicos: 
catequistas, voluntarios da acción socio-caritativa, profesores, 
colaboradores na vida parroquial, nos distintos ámbitos da pasto-
ral diocesana, en tantos grupos e movementos de apostolado; nos 

nenos e mozos, nas familias, e nos nosos maiores. Polo bautismo, 
compartimos a dignidade e a vocación común de participar na vida 
e misión da Igrexa, unha misión común ao servizo do Evanxeo. 
Polo bautismo somos chamados, vocacionados, a camiñar xuntos, 
en escoita de todos ao Espírito, que é o que nos conduce á verdade 
completa, o mestre que nos axuda a discernir e o que educa os oídos 
no corazón, tomando a imaxe agustiniana, para aprender a arte 
da escoita e do acompañamento do próximo. Só en Cristo que é o 
camiño, hodos, (e tamén a verdade e a vida) podemos ser verdadei-
ramente synodoi, compañeiros de camiño. Como di san Ignacio de 
Antioquía, «somos compañeiros de viaxe en virtude da dignidade 
bautismal e da amizade con Cristo» (Aos Efesios). Somos sinodais 
só desde Cristo e con Cristo.

Unha sinodalidade non só pensada, senón sobre todo vivida, des-
cóbrenos que todo o pobo de Deus é peregrino cara á casa do Pai, 
un pobo de moitos rostros e carismas, un pobo de bautizados no 
que, desde o primeiro ata o último, actúa a forza santificadora do 
Espírito que impulsa a evanxelizar (cf. EG 119-120). E sempre con 
Aquel que é ao mesmo tempo peregrino e compañeiro de viaxe, 
Camiño, Verdade e Vida (Xn 14, 6). Tomemos conciencia de que, 
nunha Igrexa sinodal, camiñar xuntos é o modo de ser unha Igrexa 
misioneira e ministerial.

E xa sei que non é fácil ser unha Igrexa sinodal e samaritana. 
Como deixar atrás os refuxios das rutinas que nos acomodan ou 
os fundamentalismos de calquera signo que nos atrincheiran e 
cégannos. O Sínodo Diocesano de 2016-2017 trazou un camiño 
que debemos retomar sen dilación. Non é momento de queixas, 
de resentimentos, de renderse, senón de preguntarnos se estamos 
dispostos a mirar o futuro en clave de Evanxeo.

A actitude de saída non consiste en mostrarse, avasalador e ser 
provocativos en exceso. O papa Francisco máis ben úrxenos a ser 
humildes e testemuñais, pero non acomplexados. Convídanos a rea-
lizar un acompañamento atento das situacións das persoas, feito 
de escoita respectuosa, paciente e compasiva. O futuro chámase 
pequeno rabaño; o reto non é ser moitos, senón ser significativos. 

Somos resto, pero non residuo. Este é o noso tempo, un tempo de 
graza no que Deus segue facendo a súa obra en nós e a través de nós.

Trátase dun retorno ao esencial: fixos os ollos no Señor, fixos os 
ollos nos irmáns, sendo un para que o mundo crea. Nada transforma 
máis á Igrexa que tomarse en serio a misión á que nos convocou 
Xesús desde a sinagoga de Nazaré (cf. Lc 4, 18-19). Un retorno 
radical ao Evanxeo, abandonando disputas estériles e hostilidades 
contra «muíños de vento» e ficticios inimigos. Fai falta un cambio de 
sensibilidade espiritual: xerar e educar unha capacidade de escoita 
ao Espírito que nos permita distinguir o que é de Deus e o que non 
é de Deus. Discernir con sabedoría e sensibilidade o que agrada 
a Deus: vivir un amor lúcido (cf. Gal 5, 6). E ter unha mirada de 
empatía e alegría - non de buenismo e inxenuidade - polo ben do 
mundo. É quizá un dos legados máis preciosos do Vaticano II, tal 
como dixo san Pablo VI ao final daquela asemblea ecuménica: «unha 
corrente de afecto e admiración envorcouse do Concilio ao mundo 
moderno».

A Igrexa «en saída» ha ser un soño feito realidade, realidade 
de Evanxeo no corazón do mundo e dos homes para mostrarlles o 
camiño de vida e salvación que Deus quere para cada un de nós. Iso 
foi o que fixo Xesucristo, iso é o que nos pide que sigamos facendo.

Que sigamos facendo tamén camiño, ese Camiño que nos leva 
e toma nome de Santiago, porque acha o seu sentido na meta que 
alberga a memoria e a tumba do Apóstolo Santiago e condúcenos 
ao encontro con aquel que é a Testemuña de paz e perdón. E esta 
meta é a que constrúe un templo e levanta unha cidade con voca-
ción de acollida e hospitalidade humana e cristiá. Neste Camiño 
recoñecémonos hóspedes e peregrinos, recoñecemos que o mesmo 
Camiño e o Pedagogo que nos guía son un e o mesmo, Xesús o 
Cristo, aquel que peregrinou entre nós para abrir os camiños do 
Reino que conducen á casa na que o Pai sempre ten a mesa prepa-
rada para os seus fillos.

Unha mesa que se converte sempre en chamada á solidariedade, 
na procura dunha verdadeira fraternidade á que convido a todas as 
autoridades civís, políticas, académicas e militares aquí presentes. 



305

Homilía no inicio do ministerio pastoral como arcebispo de Santiago

Encrucillada 233, maio-xuño 2023 89

Temos unha tarefa común: construír xuntos espazos de convivencia 
e humanidade. Os homes e mulleres deste tempo, especialmente os 
que máis sofren os golpes desta crisis, e das guerras que inda nos 
axexan, merecen todo o noso esforzo e empeño. Comparto con vos 
o desexo de traballar xuntos, dende o respecto e o diálogo, en favor 
do ben común.

Nesta mañá fago miñas aquelas palabras de santo Agostiño: 
«Eu custódiovos polo oficio de goberno, pero quero ser custodiado 
convosco. Eu son pastor para vós, pero son ovella convosco baixo 
aquel Pastor. Desde este lugar son como mestre para vós, pero son 
condiscípulo voso nesta escola baixo aquel único Mestre» (Enarr. 
in Psal. 126, 3). Axudádeme a ser bispo de todos, presidindo no 
servizo, sen restricións nas pertenzas. Bispo con todos, porque só 
na comuñón na diversidade, como hoxe escoitabamos na lectura 
da primeira carta de Paulo aos Corintios, se constrúe e edifica a 
Igrexa. Con todos quero camiñar, como irmán na fe, como o voso 
pastor. E Bispo para todos, nunha Igrexa, esta que peregrina en 
Santiago de Compostela, que ten que procurar ser fogar onde todos 
cabemos e na que todos nos alegremos e deamos grazas por vivir 
a unidade na diversidade, ambas froitos do mesmo Espírito, e así 
busquemos e atopemos a verdade na comuñón con Deus e coas 
persoas.

Superemos rutinas que paralizan e discursos que desgastan os 
ánimos e pechan os oídos do corazón. Son tempos de oportunidade 
e de compromiso, de poñerse a traballar arreo. Aprender a gramática 
da simplicidade, e non instalarnos no reino da retórica (EG 232), 
acoller o ritmo da espera, acompañar os desesperados, recuperar as 
entrañas de misericordia, ir buscar o hóspede.

O camiño polo que debemos saír e seguir: levar a todos a vida 
nova de Xesús Cristo, Fillo de Deus e Salvador. Para que isto suceda, 
afastados dunha pura cosmética, Xesús ten que ser o centro vital e 
real desta comunidade eclesial, dos seus evanxelizadores, como diría 
san Paulo, «ata que Cristo tome forma en vós» (Gal 4, 19). Non se 
trata de identificarnos cunha causa, senón deixarnos seducir pola 
súa persoa, establecer con el unha relación persoal e comunitaria 

de maior calidade, de máis verdade e máis fidelidade, para que res-
plandeza «a beleza do amor salvífico de Deus manifestado en Xesús 
Cristo morto e resucitado» (EG 36).

Esta é a razón de ser e de existir da Igrexa (cf. EN 14). Se nos 
deixamos levar por dúbidas e temores, seremos espectadores do estan-
camento infecundo da Igrexa (cf. EG 119). Sexamos actores da mis-
teriosa fecundidade do Espírito (cf. EG 280). Como foi María Nosa 
Nai, como foi o Apóstolo Santiago. Que eles nos acompañen e nos 
procuren do Señor un chover miudiño de fe, esperanza e caridade.


